
Tanzania ni miongoni mwa nchi chache barani Afrika zinazofaidi uon-
gozi shupavu wa mwanamke; Mheshimiwa Rais Samia Suluhu Hassan

aliyeingia madarakani Machi 19, 2021 baada ya kufariki dunia kwa mtan-
gulizi wake, Rais John Magufuli, Machi 17, 2021.

Kabla ya kushika wadhifa huo wa urasi wa Jamhuri ya Muungano wa
Tanzania, Mhe. Dk Samia alikuwa Makamu wa Rais akiwa ni mwanamke
wa kwanza Tanzania kushika wadhifa huo.

Wakati anashika madaraka hayo, baadhi ya watu waliingiwa shaka kama
kweli anaweza kulivusha salama taifa hili katika daraja la amani na
maendeleo ya taifa. Hii ni kwa kuwa ameshika madaraka hayo ghafla
katika kipindi ambacho taifa lilikuwa na msiba wa kitaifa hivyo, hakuwa
amejiandaa kutumikia wadhifa huo.

Aidha, kilikuwa kipindi ambacho uchumi katika mataifa mbalimbali
umeyumba kutokana na janga la UVIKO-19 lililoukumba ulimwengu na
kuzorotesha shughuli mbalimbali za uzalishaji na utoaji huduma.
Kimsingi, pia kilikuwa kipindi ambacho ulimwengu unayumbishwa na
migogoro baina ya mataifa mbalimbali.

Hayo, yakafanya wengi kuingiwa na shaka na ndio maana sisi tunam-
pongeza Mhe. Dkt Samia Suluhu Hassan kwa kuweza kulivusha salama
taifa na kuliwezesha kupata maendeleo mbalimbali katika mikoa yote
nchini jambo linalodhihirisha uwezo wake mkubwa katika uongozi na
maendeleo ya taifa tukisema kwani yale aliyoahidi, ametimiza na yali-
yoanzishwa na mtangulizi wake, yamekamilishwa na mengine yanazidi
kukamilishwa.

Ndio maana tunafurahi kukuletea jarida hili la Wizara ya TAMISEMI, liit-
walo: “TAMISEMI YA SAMIA: Mabadiliko Yanayoonekana” jina linaloakisi
na kuonesha wazi uongozi wake, mabadiliko yaliyofanyika na kudhihiri-
sha maendeleo yanayogusa wananchi wote katika sekta mbalimbali za
kijamii na kimaisha kama elimu, afya, utawala na miundombinu huku pia
likiangazia mafanikio lukuki ya shughuli zinazoaanywa na OR-TA-
MISEMI.

Toleo hili linakuletea mafanikio katika mikoa ya Arusha, Dar es Salaam,
Kilimanjaro, Singida, Shinyanga, Tanga na Ruvuma. Aidha tutaendelea
kuonyesha mafanikio katika mikoa yote iliyobaki na mapinduzi makub-
wa yaliyofanywa na Rais Dkt. Samia chini ya Wizara ya TAMISEMI yana-
vyogusa maisha ya wananchi kuanzia vijijini hadi mijini.

Tunawatakia usomaji mwema

Mungu ibariki Afrika!
Mungu ibariki Tanzania!

R,

John J. Mapepele
Mkuu wa Kitengo cha Mawasiliano - TAMISEMI

NISHATI SAFI YALETA MAPINDUZI

Na. Groly Kimaro- Singida

Halmashauri ya Wilaya ya Ikungi imezindua
Mradi wa Nishati Safi kupitia uwekaji wa
mifumo ya gesi katika Shule za Sekondari
lkungi na Issuna ikiwa ni miongoni mkakati wa
wilaya hiyo kupunguza utegemezi wa kuni na
mkaa katika taasisi za elimu na kaya.

Aidha, huo ni miongoni mwa mikakati makini
ya kupunguza athari za mabadiliko ya tabian-
chi na kuhakikisha wananchi wanashiriki
katika ulinzi wa mazingira kupitia matumiziya
nishati rafiki.

Kwa mujibu wa Mkurugenzi wa Halmashauri
ya lkungi Castory Msigala, mradi huo unaote-
kelezwa katika Mwaka wa Fedha 2024/2025,
unalenga kulinda mazingira kwa kupunguza
ukataji miti na kudhibiti athari za kiafya zin-
azotokana na moshi wa kuni na mkaa.

“Huu ni mradi wa kimkakati kwa maendeleo
endelevu ya jamii,” amesema Msigala na
kufafanua kuwa, gharama ya mradi mzima
imefikia Shilingi 73,612,600.00.

Amesema shilingi 69,112,600.00 zimetumika
kwa uwekaji wa mifumo ya gesi katika shule
husika huku shilingi 4,500,000.00 zikiwa
zimetumika kwa ununuzi wa mitungi 100 ya
gesi iliyogawiwa kwa wananchi. Fedha zote
zimetokana na mapato ya ndani ya Hal-
mashauri ya lkungi.

Ameongeza kuwa, uwekezaji huo ni sehemu
ya jitihada za wilaya kuboresha huduma za
kijamii huku ikihakikisha mazingira yanabaki
salama kwa vizazi vijavyo.

“Hii ni hatua muhimu ya kupunguza kasi ya
uharibifu wa misitu unaosababishwa na ma-
tumizi ya nishati duni,” amesema.

Vyanzo na wadau mbalimbali wanasema ma-
tumizi ya nishati safi yana faida nyingi ikiwa ni
Pamoja na kulinda na kutunza mazingira kwa
kupunguza ukataji miti. Aidha, matumizi ya
gesi hupunguza gharama za kuni na mkaa,
jambo linalowezesha shule na kaya kuokoa
fedha kwa ajili ya matumizi mengine ya

MASHULENI MKOANI SINGIDA

maendeleo.

“Kiafya,” Msigala amesema matumizi ya gesi
huepusha moshi unaosababisha magonjwa
ya mfumo wa hewa, hususan kwa wanawake
na watoto ambao mara nyingi hukumbwa na
changamoto hizo kutokana na kupika kwa
kutumia kuni na mkaa.

Mradi huu pia unachangia kuongeza usalama
wa watumiaji, kwani gesi inatambulika kama
nishati salama na rafiki kwa mazingira, tofauti
na kuni na mkaa ambavyo vimesababisha ajali
za moto na uharibifu wa makazi katika
maeneo mbalimbali.

Wanufaika wakuu wa mradi huu ni wanafunzi,
walimu na wananchi wa Wilaya ya lkungi.
Kupitia uwekaji wa mifumo ya gesi, shule
zimepunguziwa mzigo wa kifedha wa
kununua kuni na mkaa, na hivyo kuboresha
mazingira ya kujifunzia na kufundishia.




BILIONI 267 ZABORESHA MIUNDOMBINU
YA ELIMU MKOA WA ARUSHA

Na. Elinipa Lupembe - Arusha

Serikali ya Awamu ya Sita chini ya uongozi wa
Rais Dkt. Samia Suluhu Hassan imepaisha sekta
ya elimu katika Mkoa wa Arusha kwa kutekele-
za miradi mingi ya maendeleo na kuhakikisha
uwepo wa mazingira bora na rafiki ya shule.

Katika jitihada hizo, Serikali imefanya ujenzi na
ukarabati wa miundombinu ya shule, nyumba
za walimu, vifaa vya vya kisasa vya kujifunzia na
kufundishia, vyote vikienda sambamba na kasi
ya maendeleo ya sayansi na teknolojia duniani.

Mkuu wa Mkoa wa Arusha, Mhe. CPA Amos Ga-
briel Makalla amebainisha hivi karibuni kuwa,
katika miaka minne ya uongozi wa Dkt. Samia,
Mkoa wa Arusha umepokea Shilingi bilioni 267
kuboresha miundombinu ya shule na ute-
kelezaji elimu bila malipo.

Amesema mafanikio hayo yamechagizwa pia
na utekelezaji wa Sera ya Elimu Bila Malipo ya
Mwaka 2015.

CPA Makalla amefafanua kuwa, kati ya fedha
hizo Shilingi bilioni 98.9 zimetumika katika

uboreshaji wa miundombinu ya shule kwa ku-
jenga shule mpya 27 za sekondari na shule
mpya 14 za msingi.

Ujenzi mwingine umehusisha vyumba vipya
vya madarasa 843, mabweni 60, maabara 78,
majengo ya maktaba 26, majengo ya teknolojia
ya habari na mawasiliano (Tehama) 26, nyumba
27 za walimu pamoja na matundu ya vyoo 940.

Kupitia programu ya Elimu Bila Malipo” CPA
Makalla amesema Mkoa wa Arusha umepokea
jumla ya Shilingi bilioni 168.2 na kuwezesha
ongezeko kubwa la idadi ya wanafunzi wa-
naoandikishwa kuanza masomo ya msingi hadi
kufikia 430,511 kutoka wanafunzi 390,910
mwaka 2021.

Aidha, zimewesha kuongezeka kwa idadi ya
wanafunzi wanaofanikiwa kuhitimu darasa la
saba kutokana baada ya kutokomeza tatizo la
wanafunzi kuishia njiani kutokana na kukosa
ada na mabhitaji mengine ya shule.

Amesema fedha hizo pia zimeboresha upatika-
naji wa elimu ya awali kwa kuwa na jumla ya
madarasa 853 kutoka madarasa 802 mwaka
2021 sambamba na ongezeko la idadi ya walimu
wa elimu ya awali kutoka walimu 1,459 mwaka
2021 hadi walimu 1,891 mwaka 2025.

Kwa mujibu wa Makalla, mafanikio katika sekta
ya elimu mkoani Arusha hayajawaacha nyuma
wanafunzi wenye mahitaji maalumu kutokana
na kuwa na shule 149 za watoto hao.

Amesema shule zenye miundombinu ya watoto
wenye ulemavu zimeongezeka kutoka 38
zilizokuwepo hadi kufikia mwaka 2021 jambo
ambalo limeongeza idadi ya udahili wa wana-
funzi wenye mahitaji maalum kufikia 2,835
kutoka wanafunzi 1,545 mwaka 2021.
Ameongeza kuwa, uwepo wa shule za bweni
umewezesha watoto wa kike hasa kutoka jamii
ya Kimasai kupata elimu huku mkoa ukijivunia
kuwa na shule mpya ya wasichana Longido
Samia Girls pamoja na Shule ya Wasichana ya
Arusha iliyojikita katika mchepuo wa Sayansi.

SERIKALI YAFANYA MAPINDUZI MAKUBWA
UBORESHA HUDUMA ZA AFYA RUVUMA

Na. Albano Midelo-Ruvuma

Mageuzi ya sekta ya afya mkoani Ruvuma ni
kielelezo cha dhamira ya Serikali ya Rais Dkt.
Samia Suluhu Hassan kuhakikisha kila mtan-
zania anapata huduma bora za afya.

Mganga Mkuu wa Mkoa wa Ruvuma, Dkt.
Louis Chomboko amesema mageuzi hayo
yamejikita katika miundombinu, rasilimali
watu, dawa, vifaa tiba na huduma muhimu za
afya ya jamii.

Kwa mujibu wa Dkt. Chomboko, mafanikio
makubwa pia yameonekana katika upatika-
naji wa dawa na vifaa tiba na kwamba, kume-
kuwa na ongezeko kutoka asilimia 50 mwaka
2021 hadi kufikia asilimia 84 mwaka 2024.

Serikali imetenga shilingi bilioni 7.95 kuhaki-
kisha dawa na vifaa tiba vinapatikana, na zaidi
ya asilimia 90 ya mahitaji yamefika kwenye
vituo vya afya. Kwa mujibu wa takwimu
zilizopo, Mkoa wa Ruvuma unajivunia vituo
473 vya huduma za afya zikiwemo hospitali
18, vituo vya afya 50 na zahanati 341.

Mkazi wa Namtumbo mkoani hapa, Maria

Komba amesema: “Kuongezeka kwa vituo vya
kutolewa huduma za afya kumeokoa muda na

maisha ya wananchi.”

“Zamani tulikuwa tunatembea zaidi ya kilo-
mita 20 kufuata huduma, lakini sasa zahanati
ipo karibu na kijiji chetu. Hata mama wajawa-
zito hawapati tabu tena...”

Kwa upande wa afya ya uzazi na mtoto, vituo
348 sasa vinatoa huduma hizo, huku 313 kati
ya hivyo vikitoa huduma za uzazi na kujifun-
gua hali ambayo imesaidia kupunguza vifo
vya mama na mtoto. Mkunga katika Kituo cha
Afya Madaba, Anna Mwakyusa anasema:“Sasa
mama wajawazito wanajifungulia hospitali
badala ya nyumbani. Tunapokea wajawazito
wengi, na huduma za upasuaji pia zinapatika-

”

na.

Naye Muuguzi wa Hospitali ya Mbinga, Mwa-
juma Ng'umbi anasema: “Siku hizi mgonjwa
akifika, tunakuwa na uhakika wa kumpa dawa
sahihi haraka. Hii imetupa heshima na imani
kubwa kwa wananchi.”

Dkt. Chomboko ameongeza kuwa huduma za
chanjo pia zimeimarika kwa kiwango cha ku-

vutia. Amesema baadhi ya chanjo zimeshinda
malengo ya kitaifa, zikifikia viwango vya zaidi
ya asilimia 100. Kwa mujibu wa Dkt. Chom-
boko, chanjo ya kifua kikuu (BCG) imefikia
asilimia 166, polio asilimia 135 na chanjo ya
HPV imefikia asilimia 126.

Uchunguzi umebaini kuwa, uboreshaji
mkubwa pia umefanyika katika huduma za
uchunguzi wa maabara. Mkoa wa Ruvuma
umepokea mashine za kisasa 27 za hematolo-
jia, 26 za ‘biochemistry’, mashine tisa za ‘gen-
expert; kwa uchunguzi wa kifua kikuu pamoja
na mashine nane za ‘X-ray’ za kidijiti. Vifaa
hivi vimepelekwa katika hospitali mbalimbali
ili kuongeza uwezo wa kitabibu.

Mabadiliko hayo yameleta matumaini
makubwa kwa wananchi wa Ruvuma. Hali ya
huduma za afya sasa si ya taabu kama zama-
ni.“Kwa mara ya kwanza tunaamini hospitali
za serikali zinaweza kutupa huduma bora bila
kulazimika kwenda mbali au kulipia gharama
kubwa,” amesema mkazi wa Tunduru, Em-
manuel Njele.




RAIS SAMIA AIFUNGUA SHINYANGA
KIMATAIFA KUPITIA KIWANJA CHA NDEGE

Na Johnson James- Shinyanga

Mkuu wa Mkoa wa Shinyanga Mhe. Mboni
Mhita amesema kukamilika kwa mradi wa
Kiwanja cha Ndege cha Shinyanga (Ibadakuli)
utakaogharimu takribani Shilingi bilioni 52 ku-
takuwa hatua kubwa ya mageuzi katika sekta
za uchumi, biashara, utalii na usafiri wa anga
ndani ya mkoa na kwa taifa kwa ujumla.

Akizungumza hivi karibuni wakati wa ziara ya
ukaguzi wa maendeleo ya ujenzi wa uwanja
huo, Mhe. Mhita amesema kukamilika kwa
kiwanja hicho kutafungua milango kwa wafa-
nyabiashara, wakulima na wawekezaji.

Aidha, kutasaidia kuunganisha fursa zilizopo
na masoko mapya, ndani na nje ya nchi.
Amesema Serikali itaendelea kuimarisha
mazingira rafiki kwa uwekezaji, hasa kwa kuz-
ingatia uwepo wa Kongani ya Kitaifa ya
Biashara ya Buzwagi inayolenga kuchochea
ukuaji wa uchumi wa ndani.

Kwa upande wake, Msimamizi wa Kiwanja cha
Ndege Shinyanga, Lugano Mwinuka ammese-
ma mradi huo umefikia asilimia 87 ya ute-
kelezaji na kazi kubwa zinazoendelea ni
pamoja na uboresho wa miundombinu ya kiu-

fundi na kiusalama.

“Tunafanya ukarabati wa ‘runway (njia ya ku-
rukia na kutua ndege), maegesho ya ndege,
jengo la abiria, mitaro ya maji, taa za usiku,
uzio wa usalama na kituo cha hali ya hewa,”
amesema.

Aidha, amesema kukamilika kwa kiwanja hicho
kutawezesha ndege aina ya Bombardier Q100
yenye uwezo wa kubeba abiria 74 kutua kwa
urahisi.

“Hii ni hatua itakayopandisha hadhi ya kiwanja
kutoka daraja la kwanza hadi la tano katika
viwango vya zimamoto na usalama wa anga,”
amesema.

Kaimu Meneja wa TANROADS katika Mkoa wa
Shinyanga, Mhandisi Chiyando Matoke, ame-
thibitisha kuwa barabara kuu zote zinazoun-
ganisha uwanja huo na mikoa jirani kama
Tabora na Mwanza zimekamilika.

“Tumejenga barabara ya kisasa inayoingia
moja kwa moja uwanjani, lengo ni kurahisisha
usafirishaji wa abiria na mizigo, Pamoja na
kuongeza ufanisi wa huduma za anga katika
mkoa wetu,” amesisitiza.

Kwa upande wa wananchi, matumaini ni
makubwa. Mkazi wa Ngokolo, Esther Maziku
amesema: “Zamani tulikuwa tukisafiri hadi
Mwanza ili tupate ndege tena kwa kutumia
muda mrefu lakini sasa uwanja tunao
wenyewe.”

“Tunamshukuru Rais Samia kwa kutenga
fedha na kutuletea Uwanja wa Ndege na sasa
tunaona kama tumeunganishwa na dunia. Hii
ni fursa kwa wanawake wajasiriamali kama
mimi.”

Mradi wa Kiwanja cha Ndege cha Shinyanga,
unatazamwa kama kichocheo kikubwa cha
maendeleo ya kiuchumi, hasa kwa kuzingatia
utajiri wa rasilimali zilizopo mkoani hapa
kuanzia ardhi yenye rutuba, madini hadi vivu-
tio vya utalii na uwekezaji.

Kukamilika kwa kiwanja hicho kutafanya Shin-
yanga kuwa kitovu kipya cha biashara na utalii
katika Kanda ya Kaskazini Magharibi ya Tan-
zania, huku ukifungua milango kwa mashirika
ya ndege ya ndani na ya kimataifa

DAR ‘YAPAA’ KWA MADARASA YA
KISASA YA GHOROFA

Na Bornwell Kapinga -Dar es Salaam

Serikali chini ya Uongozi wa Rais Samia Suluhu
Hassan, imefanya mapinduzi makubwa kwa
kuboresha miundombinu ya elimu katika
Mkoa wa Dar es Salaam ili kukabiliana na
changamoto kubwa ya uhaba wa ardhi inayo-
tokana na ongezeko kubwa la idadi ya watu a
mahitaji ya huduma za kijamii zikiwemo za
elimu kama shule.

Mkuu wa Mkoa wa Dar es Salaam, Mhe Albert
Chalamila amebainisha hayo wakati akikagua
miradi mbalimbali ya maendeleo na kufafanua
kuwa, dhamira ya Serikali kwa sasa ni kuende-
lea kufanya uboreshaji mkubwa wa kisanyansi
ili kuboresha maisha ya wananchi na kuwale-

05 / TAMISEMI ya Samia

tea maendeleo ya kweli.

Amesema uanzishwaji wa miradi mingi ya
ujenzi wa maghorofa kwa ajili ya wanafunzi
umesaidia kuongeza idadi ya madarasa yan-
ayoweza kutumika kwa wanafunzi na kupun-
guza misongamano shuleni. “Zaidi ya hayo,
uboreshaji huu umeongeza mabhitaji ya miun-
dombuni na teknolojia za kisasa, na kuhakiki-
sha kuwa mazingira ya kujifunzia yanakuwa
salama na rafiki kwa wanafunzi”. Amesitistiza

Katika hatua nyingine, Chalamila amesema
mkoa unafanya tathmini ya maeneo yanayofaa
kwa ujenzi wa madarasa ya ghorofa, ikiwa ni

pamoja na kuangalia miundombinu, usalama,
na upatikanaji wa huduma za msingi. Tathmini
hiyo itasaidia kupanga maeneo bora ya kujen-
ga shule.

Ameagiza kila halmashauri ndani ya mkoa huo
kutumia mapato ya ndani kutekeleza miradi
hiyo kwa kuwa mkoa unayo mapato makubwa
kuwezesha miradi hiyo.

Amesisitiza kila kiongozi kuhakikisha anasi-
mamia vema utekelezaji wa miradi na kuacha
alama ya utendaji katika kutekeleza miradi mi-
kubwa.




WAFUGAJI WAFUNGUKA, WASHUKURU
SERIKALI UJENZI WA SHULE YA

Na Jackline Joely - Kilimanjaro

Baadhi ya wananchi kutoka jamii ya wafugaji
wilayani Siha, Kilimanjaro, wameelezea kufura-
hia namna ujenzi wa Shule ya Wasichana ya
Kilimanjaro unavyoleta matumaini makubwa
katika kuboresha maisha na elimu ya watoto
wa kike hasa katika maeneo ya vijijini.

Wakizungumza baada ya Mkuu wa Mkoa wa
Kilimanjaro, Nurdin Babu kufanya ziara ya
kawaida shuleni hapo hivi karibuni kukagua
maendeleo ya ujenzi wa bwalo la chakula
linalogharimu takribani shilingi milioni 350,
wananchi hao wameeleza namna shule hiyo
ilivyobadilisha mtazamo wa jamii kuhusu elimu
ya mtoto wa kike.

Mkazi wa eneo hilo, Esta Laiza, amesema kwa
muda mrefu jamii ya wafugaji imekuwa nyuma
katika suala la elimu, hasa kwa watoto wa kike
hivyo ujio wa shule hiyo ni ukombozi mkubwa.
“Tunamshukuru sana Mheshimiwa Rais na ser-
ikali kwa kuona umuhimu wa watoto wa kike
kutoka jamii yetu; zamani mtoto wa kike
alionekana kama chanzo cha kupata ng’'ombe
kupitia mahari,”. Amesema Esta.

Akaongeza: “Mara nyingine alikuwa anaolewa
hata kabla hajafikisha darasa la saba, lakini sasa
kupitia shule hii, tunaamini watoto wetu wata-
pata elimu bora na kuwa na sauti katika jamii.”

Naye mzazi kutoka kijiji cha jirani, Suzani Lu-

kumai ameongeza kuwa, shule hiyo itasaidia
kupunguza mimba za utotoni na ndoa za
mapema ambazo zimekuwa tatizo linalokwa-
misha maendeleo ya watoto wa kike.

“Jamii sasa inaanza kuona thamani ya elimu
kwa mtoto wa kike. Wanaume pia wanaanza
kuona umuhimu pale ambapo binti anapata
elimu na kisha anakuwa kiongozi. Tunaomba
serikali iendelee kuleta miradi ya kielimu kama
hii,” amesema Suzani.

Naye Rehema Saitoti amesisitiza umuhimu wa
ufuatiliaji wa watoto shuleni, hasa kutoka
familia za kifugaji akisema kuwa licha ya juhudi
za serikali kutoa elimu bure, bado kuna chan-
gamoto ya baadhi ya watoto kutohudhuria
shule kwa sababu mbalimbali.

“Serikali isiridhike na majibu ya jumla kama
‘kuna utoro’. Tunahitaji viongozi kutoka ngazi
ya mkoa hadi kitongoji kushirikiana na jamii,
kufuatilia nyumba kwa nyumba kujua sababu
halisi, na pia kuzungumza moja kwa moja na
watoto,” amesema Rehema.

Akaongeza: “Tunaomba pia kuwe na utaratibu
maalumu wa kila mwaka, angalau nafasi 10
zitengewe watoto kutoka jamii za wafugaji ili
kuwawezesha kujiunga na shule hii.”

Mhe. Babu amesema Serikali imetumia zaidi ya

WASICHANA SIHA

Shilingi bilioni 4.1 kwa ajili ya ujenzi wa Shule ya
Wasichana ya Kilimanjaro ikiwa ni sehemu ya
jitihada za kuhakikisha mtoto wa kike anapata
elimu bora na mazingira rafiki ya kusomea.

“Leo nimefika hapa kukagua ujenzi wa bwalo
lenye thamani ya Shilingi milioni 350 ambalo
kwa sasa limekamilika kwa asilimia 93. Ni-
meelekeza bwalo hili likamilike ifikapo Oktoba
15,” amesema Mkuu wa Mkoa.

Aidha, ameagiza Meneja wa Wakala wa Maji na
Usafi wa Mazingira Vijijini (RUWASA) Mkoa wa
Kilimanjaro, Mhandisi Munis, kufika shuleni
hapo mara moja ili kuanza mchakato wa
uchimbaji wa kisima cha maji, hatua itakayo-
saidia kupunguza changamoto ya upatikanaji
wa maji shuleni.

“Pia nimesisitiza kuwepo kwa mpango wa
utunzaji wa mazingira, hasa katika upandaji wa
miti ili shule hii iwe mfano wa kuigwa katika
elimu na uhifadhi wa mazingira,” ameongeza
Babu.

Shule ya Wasichana ya Kilimanjaro inatarajiwa
kuwa miongoni mwa taasisi zitakazotoa fursa
kwa watoto wa kike kutoka jamii mbalimbali,
hasa jamii za wafugaji, kupata elimu bora na
salama karibu na makazi yao.




RS TANGA ILIVYOCHACHAFYA NA KUTWAA |
UBINGWA SHIMIWI 2025 i

Na Mashaka Mgeta - TANGA

SEPTEMBA Mosi, 2025, Timu ya Kuvuta Kamba
Wanawake ya Sekretarieti ya Mkoa (RS) wa Tanga,
imeanza michuano ya Shirikisho la Michezo kwa
Wizara na Idara za Serikali (SHIMIWI) kwa ushindi
ambao baadhi ya mashabiki wanafikiri ilikuwa
bahati tu kwao na kumbe sivyo

Ushindi huo wa awali ni dhidi ya timu ya Wavuta
Kamba Wanawake ya Ofisi ya Makamu wa Rais.

RS Tanga ikiwa kwenye Kundi F, imeshinda mivuto
yote miwili.

Timu nyingine kundi hilo ni Ofisi ya Makamu wa
Rais, Taasisi ya Kuzuia na Kupambana na Rushwa
(TAKUKURU) na Wizara ya Mifugo na Uvuvi. Mi-
chezo yote imefanyika katika Uwanja wa Furahisha
jijini Mwanza.

Baada ya ushindi huo, Septemba 2, 2025, RS Tanga
imeanza kuwa na mashabiki lukuki kwenye SHIMI-
WI na ikarejea kuvutana na TAKUKURU ambapo
‘walitoshana nguvu’ kwa kutoka sare.

Hata hivyo, shauku ya kuendeleza ushindi hai-
kuathiriwa na matokeo hayo kwani wamerejea
kambini ‘kujifua’ zaidi chini ya Kocha Bravo Mwan-
doho aliyeibuka kuwa kocha bora wa mchezo huo
kwa SHIMIWI 2025.

Septemba 4, 2025, ikawa zamu ya Wizara ya
Mifugo na Uvuvi kuvutana kamba na RS Tanga iliy-
okuwa na ‘hasira zaidi za ki-mchezo’ baada ya
kutoka sare na TAKUKURU. Mechi hiyo ilikuwa ya
kutafuta nafasi ya kuingia ‘16 bora’.

Safari ya timu ngumu ya Wavuta Kamba Wana-
wake ya Mifugo imefika ukomo baada ya ‘kubwag-
wa’ na RS Tanga iliyoongozwa na nahodha ambaye
pia ni ‘Stoper’ wake, Ruth Jacob.

Septemba7, 2025 kukawa na ufunguzi rasmi wa
SHIMIWI 2025, mgeni rasmi akiwa Naibu Waziri
Mkuu na Waziri wa Nishati, Mhe. Dkt. Doto Biteko.
Pia miongoni mwa viongozi waliohudhuria ni
Katibu Tawala Mkoa (RAS) wa Tanga, Rashid

Mchatta.

RS Tanga imejikuta inapangwa kuvuta kamba na
timu imara ya Wizara ya Afya, wakishuhudiwa na
Mhe. Dkt Biteko na ‘Bosi’ wao, RAS Mchatta. Histo-
ria imeanza kuandikwa kwa RS Tanga kupangwa
mchezo unaoshuhudiwa na mgeni rasmi.

Pengine kwa ujasiri uliochochewa na uwepo wa
RAS na Katibu Tawala Msaidizi (Utawala na Usima-
mizi Rasilimali Watu) wa Tanga, Sebastian Ma-
sanja, Wavuta Kamba Wanawake wa RS Tanga wa-
meibuka na ushindi wa kishindo dhidi ya wenzao
wa Wizara ya Afya. Wakaingia hatua ya robo faina-
li.

Baada ya ushindi huo, RAS Mchatta amekutana na
wachezaji takribani 54 wa michezo mbalimbali
kutoka RS Tanga na kuwapongeza Wavuta Kamba
Wanawake kwa kuuheshimisha mkoa wao mbele
ya Mhe Naibu Waziri Mkuu, Dkt Biteko.

Masanja kwa upande wake amesema ushindi huo
ni sehemu ya matokeo ya uwekezaji wa Ofisi ya
Mkuu wa Mkoa wa Tanga katika michezo na wana-
michezo wake, wakati Nahodha Ruth Jacob yeye
anasema fikra iliyopo kwao ni kutwaa ubingwa
kwenye mchezo huo.

Septemba 9, 2025, kikosi chote cha RS Tanga
kimekwenda Butiama kutembelea na kuomba dua
nyumbani kwa Baba wa Taifa, Mwalimu Julius
Kambarage Nyerere aliyefariki dunia Oktoba 14,
1999.

Pamoja nao, mmoja wa watoto wa Nyerere ait-
awaye Madaraka Nyerere, ameahidi kuunganisha
nia yake na nia za RS Tanga kuiombea timu ya
Wavuta Kamba Wanawake ipate ushindi na hati-
maye kutwaa ubingwa wa SHIMIWI 2025.

Siku moja baada ya kutembelea nyumbani kwa
Baba wa Taifa, Wavuta Kamba Wanawake wa RS
Tanga wameshiriki mchezo dhidi ya Wavuta
Kamba Wanawake wa Ofisi ya Taifa ya Mashtaka
na kuwaondoa kwenye mashindano hayo, huku
wao wakitinga nusu fainali na kupangiwa kucheza
na Wavuta Kamba Wanawake wa Mahakama.

Septemba 13, 2025, RS Tanga ikaendeleza ‘maan-
gamizi’ yake kwenye mchezo huo kwa kuwaondoa
Mahakama kwa ushindi mnono wa mivuto yote
miwili na kujihakikishia kucheza fainali dhidi ya
TAKUKURU. Timu hizo zimetoka sare baada ya
kutana Septemba 2, 2025.

Afisa Michezo Mkoa wa Tanga, Digna Tesha
amesema ushindi wa RS ya Tanga umekuwa
kichocheo cha kuweka mikakati endelevu ya
kukuza michezo yote mkoani humo.

Septemba 16, 2025 Wavuta Kamba Wanawake wa
RT Tanga wakaweka historia kubwa mbili ikiwamo
ya kuingia fainali yao ya kwanza katika SHIMIWI.

Historia nyingine ni kucheza michezo vyote
muhimu ya ufunguzi na kufunga SHIMIWI mbele
ya mgeni rasmi, huku wakiibuka na ushindi.
Fainali ya RS Tanga na TAKUKURU iliyochezwa
mchana imepeleka shangwe, nderemo na vifijo
mkoani Tanga baada ya kushinda mivuto yote
miwili dhidi ya ‘wababe wa uvutaji kamba’, timu ya
TAKUKURU na hivyo kutangazwa mabingwa.

Pamoja na ubingwa huo, Kocha wa Timu ya
Wavuta Kamba Wanawake wa RS Tanga, Bravo
Mwandoho ametangazwa kuwa kocha bora wa
michuano hiyo na hivyo kuiwezesha RS Tanga
kuondoka mkoani Mwanza na vikombe viwili vya
ushindi.

